MKUTANO MKUU WA AJIRA YA VIJANA DUNIANI (2002)

Yafuatayo ni maswali na majibu kuhusu Mkutano Mkuu wa Ajira ya Vijana Duniani.

YES 2002 ni nini?

YES ni kifupi cha maneno ya Kiingereza  “Youth Employment Summit 2002” yanayomaanisha Mkutano Mkuu wa Ajira ya Vijana. 

Mkutano Mkuu wa Ajira ya vijana Duniani (YES2002) ni Mkutano maalum uliyoandaliwa kwa ajili ya kutafakari na kubainisha matatizo yanayotokana na ukosefu wa ajira ya vijana kisha kuyatafutia ufumbuzi wa kina.

Waandaji wa Mkutano huo ni kina nani?

Yapo makundi mawili ya watu waliyoandaa Mkutano huo.

Kundi la kwanza ni la Waandaji  wa Kimataifa ambapo wajumbe wake ni viongozi mashuhuri toka nchi mbalimbali duniani. Makao Makuu ya Sekretarieti ya waandaji wa  Kimataifa yapo Newton nchini Marekani.

Kundi la pili ni Mtandao wa Taifa wa Ajira ya Vijana kutoka kila  nchi duniani. Wajumbe wa Mtandao huo  ni Mashirika yanayojihusisha na shughuli za maendeleo ya vijana, Taasisi mbalimbali za Serikali, Vikundi vya vijana, Vyombo vya habari, Sekta binafsi, Taasisi za Elimu na Mafunzo, Taasisi za fedha, Waajiri na Wahisani kutoka ndani na nje ya nchi. 

Mkutano huo ulifanyika lini na wapi?

Mkutano Mkuu wa Ajira ya Vijana Duniani ulifanyika tarehe 7-11 Septemba mwaka huu nchini Misri kwenye maktaba ya kihistoria ya Alexandria.

Ni nini lengo la Mkutano Mkuu wa Ajira ya Vijana Duniani?

Lengo la Mkutano Mkuu wa Ajira ya Vijana Duniani ni kuzindua Kampeni ya miaka 10 ya Mpango wa utekelezeji wa programu zitakazowezesha vijana zaidi ya milioni 500 hususani wanaokabiliwa na umaskini, kuzalisha mali na kuishi maisha bora na endelevu ifikapo mwaka 2012.

Je Kampeni hiyo italenga kundi gani la vijana?

Kampeni ya miaka 10 ya Ajira ya Vijana duniani italenga vijana wakiume na wakike wenye  umri kati ya miaka 15 na 35 pasipo kubagua dini, kabila wala itikadi za kisiasa. Pia kampeni hiyo itatoa kipaumbele kwa vijana walemavu na wasichana ili kuleta usawa katika jamii.

Ni wajumbe wangapi  waliyoshiriki katika mkutano huo?

Mkutano Mkuu wa Ajira ya Vijana Duniani ulikuwa na wajumbe 2000 kutoka pande zote za dunia. Wajumbe hao ni pamoja na Mawaziri kutoka Wizara za kazi na Vijana, Waandishi wa habari, Wanataaluma kutoka Taasisi za Elimu na Mafunzo, wadau toka  sekta mbalimbali. Pia kulikuwepo viti 1,000 maalum kwa vijana wenye umri uziozidi miaka 30.

Je, Tanzania ilipata nafasi ya kushiriki katika mkutano huo?

Ndio, Sekretariet ya Maandalizi ya Mkutano huo iliyopo Marekani ilitoa mwaliko kwa wajumbe  15 kutoka Tanzania. Hata hivyo ni wajumbe 14 tu waliyoweza kwenda akiwepo Waziri wa Kazi, Maendeleo ya Vijana na Michezo, Mkurugenzi wa Maendeleo ya Vijana, Meya wa Jiji la Dar es Salaam na wawakilishi kutoka asasi zisizo za kiserikali  zinazojihusisha na shughuli za maendeleo ya vijana.

Ni ninaweza kujiunga na Mtandao wa Taifa wa ajira ya vijana?

Ndio, mtu yoyote anaweza kujiunga na mtandao wa Taifa wa Ajira ya Vijana ili kuongeza nguvu katika kampeni ya kupambana na ukosefu wa ajira ya vijana.

Kijana anaweza kujiunga na mtandao wa Taifa kwa kutoa maoni yake nini kifanyike ili kufanikisha kampeni hiyo. Pia kijana asiye na ajira anatakiwa kuanza kufikiria jinsi ya kujiajiri, kujiendeleza ili aweze kupata ajira pamoja na kufuatilia vizuri kazi zinazofanywa na Mtandao wa Taifa wa Ajira ya Vijana. Kwa kufanya hivyo kijana anaweza kupata ufumbuzi wa tatizo alilonalo kuhusu ukosefu wa Ajira.

Pia Vijana wanaweza kujiunga  katika vikundi ili kuanzisha miradi au biashara ya pamoja. 

Mzazi anaweza kujiunga na Mtandao wa Taifa wa Ajira ya Vijana kwa kumhimiza kijana wake kufikiria zaidi  shughuli za maendeleo hasa kuanzisha mradi wa kujitegemea.

Mzazi anaweza kumpa kijana wake mtaji utakaomwezesha kijana wake kufanya biashara ndogondogo, kumpa shamba au mtaji utakaomwezesha kijana kujiajiri mwenyewe.

Pia Mzazi anaweza kujiunga na Mtandao wa Taifa wa Ajira ya Vijana Duniani  kwa kumuendeleza mtoto wake ili apate elimu na ujuzi utakaomuezesha kujiajiri au kuajiriwa.

Taasisi  za umma, mashirika binafsi, vikundi vya vijana, taasisi za elimu na taasisi za fedha na taasisi za dini izinawezakujiunga na mtandao wa Taifa wa Ajira ya Vijana Duniani kisha kufanya kazi kwa ushirikiano ili kuwawezesha vijana kuajiriwa au kujiajiri ili wawe na maisha bora na endelevu.  

Pia vikundi mbalimbali vya vijana, mashirika yanayojihusisha na maendeleo ya vijana, waajiri, sekta binafsi, wazazi na pamoja na Taasisi za Serikali zinashiriki kwa kuandaa program ambazo zitaanza kutekelezwa baada ya uzinduzi wa Kampeni ya Ajira ya Vijana duniani. Hivyo basi, washirikii wanatakiwa kutafakari na kutambua kiini cha matatizo ya ukosefu wa AJIRA YA VIJANA kisha kuyatafutia ufumbuzi unaofaa.

Jiunge sasa na Mtandao wa Taifa wa Ajira ya Vijana Duniani kwa kuwasiliana na 

Mratibu,

Mtandao wa Taifa wa Ajira ya Vijana Duniani,

S.L.P. 8550,

Dar es Salaam.

Simu namba 022 2462923, 0744 364654, 0744 446708

Simu Pepe: Yestz2002@hotmail.com
Mtandao wa Taifa: http://Projects.youthemploymentsummit.org/YES-Tanzania
Mtandao wa Dunia  www.youthemploymentsummit.org
